
ÁLBMOTDEARVVAŠVUOHTA JA EALLIMIS BIRGEN 

OAHPAHEADDJIBAGADUS 

 

 

Dát oahpponeavvu lea ráhkaduvvon vuođđoskuvlaoahpahussii fágaidgaskasaš fáddái,  

Álbmotdearvvašvuohta ja eallimis birgen.  

 

Digitála materiála sáhttá geavahit Feide-sisaloggemiin čujuhusas https://www.e-skuvla.no/my-

account/ dahje njuolga E-skuvlla neahttasiiddus: 

Davvisámegillii: https://www.e-skuvla.no/product/demokrati/ 

Julevsámegillii:  https://www.e-skuvla.no/yj/product/demokrati/  

Máttasámegillii:https://www.e-skuvla.no/ya/product/demokrati/ 

Álbmotdearvvašvuohta ja eallimis birgen lea fágaidgaskasaš fáddá skuvllas, ja galgá addit 

ohppiide gealbbu, mii ovddida buori psyhkalaš ja fysalaš dearvvašvuođa, ja mii addá 

vejolašvuođaid dahkat vásttolaš eallinválljejumiid. Mánná- ja nuorravuođas lea positiiva 

iešgova ja oadjebas identiteahta ovddideapmi ereliiggán mávssolaš.  

Fágas leat hearkkes fáttát, maid ii soaitte nu álki digaštallat luohkkálanjas. Leat mávssolaš 

fáttát, main oahppit dárbbašit dieđuid, ja maid erenoamážit sámenuorat dárbbašit beassat 

struktuvrralaččat digaštallat luohkkálanjas. Oahpponeavvu lea golmma gillii; davvi-, julev- ja 

máttasámegillii. 

  

Ulbmiljoavku  

Oahpponeavvu ulbmiljoavku lea nuoraidceahki ja JO1 oahppit.  

 

Gealboulbmilat 

Oahpponeavvu vuođđun leat gealboulbmilat ja dat gokčá máŋga Álbmotdearvvašvuođa ja 

eallimis birgema fágaidgaskasaš gealboulbmila iešguđet fágain sihke nuoraidceahkis ja 

joatkkaskuvllas. Bargobihttáárkkas boahtá čielgasit ovdan guđe fágat ja gealboulbmilat leat 

gokčojuvvon.  

 

Struktuvra ja geavaheapmi 

Oahpponeavvu váldun leat filmmat. Filbma lea media, mii movttiidahttá digaštallat, ja dahká 

sisdoalu ja mohkkás áššiid álkit olámuddui. Filmmaiguin sáhttá váikkuhit dovdduide ja dat 

leat vuogas reaidu, mainna oahppit lahkonit muhtun čuolmma, mainna dasto barget 

viidáseappot ovttaid ovttaid dahje joavkun.  

Oahpponeavvus leat njeallje informatiiva filmma, maiguin gaskkustit máhtu. Juohke filbma 

lea sierra ollislašvuohta, nu ahte daid sáhttá geavahit man ortnegis fal orru heivemin. Juohke 

filmma lassin leat ráhkaduvvon evttohusat aktiviteahtaide, namalassii bargobihtát ja 

fágateavsttat. Oahpahusfilmmaiguin sáhttá bargat geabbilit ja daid lea álki heivehit iešguđet 

oahppanvugiide. Álbmotdearvvašvuođas ja eallimis birgemis leat ollu fáttát, maid ii soaitte 

ohppiide ja oahpaheaddjái nu álki digaštallat. Oahpaheaddjái sáhttá leat hástaleaddji 

láidestit dakkár fáttáide. Filmma vehkiin šaddá eanet oadjebas; filbma bajida fáttá, ja 

oahpaheaddjis lea neutrálasut rolla. Seammá guoská ohppiide; sii besset hállat filmmaid 

olbmuid birra, eaige dárbbaš hállat persovnnalaš vásáhusain, maid eai soaitte háliidit 

juogadit. Buohkat besset searvat geavatkeahttá vuođđun persovnnalaš vásáhusaid. Dalle 

ohppiide šaddá maid álkit ovdanbuktit oaiviliid ja searvat digaštallamii. Fágaidgaskasaš fáttát 

hástalit digaštallamiidda reflekteret ja bargat prošeaktabargguiguin. 

Oahpponeavvu sáhttá geavahit iešguđet vugiiguin. Guđege filbmii leat bargobihtát, maiguin 

oahppit sáhttet bargat individuálalaččat, joavkkuin dahje olles luohkkán. Muhtun 

bargobihtáid heive bargat ovdal filmma geahččama, muhto eanaš bargobihtát heivejit 

buoremusat dan maŋŋá go leat geahččan filmma. Leat sihke prošeaktabarggut, čálalaš 

barggut ja digaštallanbarggut. Bargobihtáid sáhttá álkit heivehit ovttaskas ohppiide ja 

oahpaheaddji iežas oahppanláhčosiidda.  

Ovdamearkka oahpponeavvu geavaheames ja lunddolaš progrešuvnnas lea álggus digaštallat 

fáttá olles luohkás dahje joavkkuin, ovdalgo geahččat filmma. Dan láhkai oahppit leat 

ráhkkanan ja leat eanet sáhkkit ja buorebut nagodit vuostáiváldit filmma dieđuid. Filbma 

sáhttá maid leat oahppandoaimmaid álggus, ja de dan maŋŋá oahppit barget muhtun 

bargobihtáiguin, mat leat oahpponeavvu bargobihttáárkkas. Oahppit sáhttet bargat 

bargobihtáiguin joavkkuin dahje ovttaid ovttaid. Čiekŋunbargun sáhttet geavahit 

evttohuvvon prošeaktabargguid. Daidda oahppit gávdnet vástádusaid ja inspirašuvnna 

filmmain ja fágateavsttain dahje evttohuvvon olggobeale gálduin. Jos háliida geavahit 

filmmaid nu gohčoduvvon flipped classroom -oahpahusas (nu ahte oahppit gehččet filmma 

ruovttus), de dasa dat heivejit hui bures. Dalle sáhttá luohkkálanja oahpahusas geavahit áiggi 

digaštallamiidda, prošeaktabargui ja bargobihtáide nu ahte oahpaheaddji bagadallá ohppiid. 

Guđege fáddái ja filbmii leat ráhkaduvvon sierralágan aktiviteahtat: Bargobihtát ovdal 

filmma geahččama, bargobihtát filmma geahččama maŋŋá ja prošeakta- ja čiekŋunbarggut. 

Oahpaheaddji sáhttá de heivehit aktiviteahtaid luohkkái dahje eaŋkil oahppái, ja dan láhkai 

bargobihtáid váttisvuođadási ja viidodaga mielde heivehit dan guđege oahppi ovdáneapmái.  

Bargobihtáid variašuvdna ja máŋggabealatvuohta váikkuhit vuođđogálggaid ovdánahttimii ja 

dat movttiidahttet oahppat ja sáhkkiivuođain lahkonit fáttáid. Guđege modulas/fáttás leat 

čielgasit ovdanbuktán guđiid gealboulbmiliid modula gokčá.  

Filmmain hállet sihke davvi-, julev- ja máttasámegiela, ja dat leat tekstejuvvon davvi-, julev- 

ja máttasámegillii iešguđet veršuvnnain. Ovttaárvosašvuođa nammii leat válljen filmmaide 

oassálastiid, nu ahte dat speadjalastet servodaga. Leat sihke nuorat ja eallilan olbmot, 

nissonat ja albmát, ja sii leat sihke davvi-, julev- ja máttasápmái gullevaččat. Báddemiid leat 

dahkan davvi-, julev- ja máttasámi guovllus. 

 

Digitála oahpponeavvu birra 

 

Filmmaide gullet dákkár resurssat: 

- oahpaheaddjibagadus, mas lea láidehus guđege filbmii ja dan fáddái 

- bargobihtát, maid oahppit barget ovdal filmma geahččama 

- bargobihtát, maiguin oahppit barget filmma geahččama maŋŋá 

- evttohusat prošeaktabargun 

- liŋkkat olggobeale gálduide, maid vehkiin sáhttet čiekŋut fáddái (url)  

Filmmaid láidehusteavsttat 

 

Veahkaváldi (6:19 min) 

 

Maid sátni «veahkaváldi» sisdoallá? Psykologa 

Anne Lene Turi Dimpas muitala midjiide mii 

veahkaváldi lea, ja mo mii sáhttit bidjat 

iežamet rájáid. Servodagas, mas buohkat 

dovdet buohkaid, ii leat álo nu álki dadjat jos 

vásiha veahkaválddi, muhto Dimpas rávve mo 

sáhttá bargat, vai fidne veahki, ja mo sáhttá veahkehit muhtuma, gii lea vásihan 

veahkaválddi; lea ávki čájehit ahte berošta nuppis! 

  

Iešsoardin (11.33 min) 

«Ii olmmoš soardde iežas danin go lea sápmelaš, dasa váikkuha su eallindilli.» – Anne 

Silviken, dutki ja psykologa 

 

Sara Katrine Aleksandersen lea nuorra 

sámediggepolitihkar, mas lea čuvges boahtteáigi. 

Nuorran son vásihii, ahte sin orohahkii 

huksejuvvui bieggamilloindustriija. Luonddu 

bilideapmi áittii su bearraša eallinvuogi, mii fidnii 

Sara massit eallinmovtta. Filmmas Sara muitala 

mo son vásihii iežas geainnu eret sevdnjes 

jurdagiin. Psykologa Anne Lene Turi Dimpas muitala mo fidne veahki, jos rahčá lossa 

jurdagiiguin, ja mo sáhttá veahkehit ustiba, geas lea váttis dilli. Dimpas muitala maid 

erenoamáš sámi hástalusain, mat laktásit dáruiduhttimii ja vealaheapmái, ja hállá das man 

mávssolaš lea ságastallat ovttas, maiddái dan birra mii lea stuoris ja váttis.  

Arvedávgesápmelaš (5:09 min) 

Dán filmmas mii beassat gullat maid mearkkaša, 

ahte olmmoš lea «arvedávgesápmelaš» (dahje 

bonju sápmelaš). Dutki ja Garmeres-searvvi 

jođiheaddji Elisabeth Stubberud čilge mo lea eallit 

«arvedávgesápmelažžan», ja rávve mo sáhttá 

dahkat álkibun arvedávgesápmelaččaide leat 

dakkárat go sii leat. Dálá nuorat eai leat nu konservatiivvat go ovddit buolvvat, muhto lihkká 

leat nuorra arvedávgesápmelaččain eallinhástalusat. Mii beassat maid gullat sámediggeáirras 

Ole-Henrik Bjørkmo Lifjellas molea leat unnitlohku unnitlogus, go son lea homofiila 

sámepolitihkar, ja man mávssolaš lea ahte mii eat navdde maidege nuppiideamet birra! 

Vaššisápmelaččaid vuostá (8:44 min) 

Gii mearrida maid mii galgat gierdat ja dohkkehit? Ella 

Marie Hætta Isaksen juogada iežas vásáhusaid das mo 

lea vásihit vaššiságaid ja ovdagáttuid, ja rávve mo 

sáhttá fuomášit, ahte nuppit dihtomielalaččat 

fámostallet ja geahččalit jávohuhttit min. Ketil Lenert 

Hansen, dearvvašvuođadiehtaga professor, muitala 

ahte dutkamis leat gávnnahan, ahte vaššiságat čuhcet sámenuoraid psyhkalaš dearvvašvuhtii, ja ahte 

go vuostálastit min ja earáid vuostá ovddiduvvon vaššiságaid, de dat dahká buori psyhkalaš 

dearvvašvuhtii.  

 

 

 


